
অৰ্জ্জুনে দেখন্ত যুৰি আসে ৰাজ শৰ।

প্ৰলয়ৰ বহি যেন দেখি ভয়ঙ্কৰ॥

খুৰতো অধিক তীক্ষ্ন অৰ্ধচন্দ্ৰ বাণ।

তাক দেখি অৰ্জ্জুনৰ অন্তৰীক্ষ প্ৰাণ॥৩২০

অনেক প্ৰকাৰে শৰ বন্ধন নগৈলা॥

অৰ্জ্জুনৰ মৃত্যুৰ সময় আসি ভৈলা॥

হেন দেখি অৰ্জ্জুনেয়ো গুণয় মনত।

নেদেখিলো বাসুদেৱ আপদ কালত ॥৩২১

শয়নে ভোজনে স্নানে সপোনে প্ৰসঙ্গে।

শিশু ধৰি তুমি আমি বেঢ়ি একসঙ্গে॥

কোনবা অধৰ্ম্ম ফলে তাঙ্ক হৰুৱাইলো।

অন্ত নাহি যত ভোগ একেলগে কৈলো॥ ৩২২

এক চিত্তমনে মই হৰিক ধিয়াওঁ।

জানো কোনোমতে অপৰাধক এৰাওঁ॥

কতেক জন্মৰ মোৰ আছিল অভাগ্য।

মৰন্তে নপাইলো বন্ধু মাধৱক লাগ॥৩২৩

মাধৱ গোবিন্দ বুলি চেঞ্চান্ত অৰ্জ্জুনে।

অৰ্দ্ধচন্দ্ৰ বাণ ৰাজা যুৰিলন্ত গুণে॥

কৰ্ণমানে ধনু টানি মাৰিলেক ডাটি।

অৰ্জ্জুনৰ শিৰগোট পেলাইলেক কাটি ॥৩২৪

কমল নয়ন চাৰু দৰ্শনৰ পান্তি।

দেখিতে শোভয় যেন চন্দ্ৰমাৰ কান্তি॥

		 এই পৃষ্ঠাটো শেষবাৰৰ কাৰণে ৫ নৱেম্বৰ ২০২০ তাৰিখে ২৩:৫৬ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

